19 Julie 2009

sesde sondag in koninkrykstyd

liturgiese voorstel

	Leesroostertekste

Fokusteks: 

Markus 6:30-34, 53-56

Ander tekste:
2 Samuel 7:1-14a; Psalm 89:20-37;  




Efesiërs 2:11-22


	Inleiding

Die liturgiese fokus van die erediens is God se medelye met mense. Wanneer die dissipels van hulle suksesvolle sending terugkom (Mark 6:7-13), nooi Jesus hulle na ’n stil plek om weg te kom van die veeleisende skare. Die skare bly egter op hulle spoor. In hierdie frustrerende situasie hoor ons Jesus se medelye met die skare. Hierdie medelye kry konkrete gestalte in sy lering (v 34) en sy genesings (v 56).



	God versamel ons voor Hom

Aanvangswoord

Voorganger: 
Ons is hier . . .

Gemeente: 
In die Naam van Jesus Christus.

Voorganger: 
Hy het gekom en vrede verkondig aan hulle wat ver en aan die wat naby was.

Gemeente: 
Ons is nie meer buitestanders in ’n vreemde land nie, maar medeburgers in die huishouding van God.

Voorganger: 
Laat elkeen die Here prys!

Gemeente: 
Ons prys die Here!

Drempelgebed

Here, ons prys U wanneer ons vanoggend hier bymekaar kom in die wete dat ons nie vreemdelinge en buitestanders is nie, maar lede van u huisgesin. Ons bid dat ons in U teenwoordigheid soos kinders sal wees wat tuiskom, soos delwers wat ’n goudrif raakgeboor het, soos geliefdes wat in die oë van ons Beminde kyk en ’n blik kry op die ewigheid. Amen (uit Ef 2:11-22).


	Diens van die tafel

Fokus vandag op die gemeenskapskarakter van die nagmaal (“Vir die erediens, ’n handleiding”, punt 3 op 
bl 79-80).

	Diens van die Woord

Here, daar is baie meer probleme in hierdie wêreld as wat ons kan hanteer. Selfs my eie woonbuurt raak vir my te veel, wanneer ek daagliks by die voordeur hoor: “Het meneer nie vir my ’n stukkie brood nie?”

Dankie Here dat ons deur Jesus Christus weet dat U nooit onbetrokke is by die nood van die wêreld nie. Help ons om nooit moeg te raak om u genade met hierdie onstuimige wêreld te deel nie. Seën vandag al u profete en hervormers, predikers en vredemakers, evangeliste en genesers, vertroosters en bemoedigers.

Laat u lig in die donkerste plekke skyn. Laat u versoenende liefde alle hindernisse afbreek, u medelye al die gebrokenes en gemolesteerdes toevou, u genade die hardste hart oorwin.

Here, gebruik ons gawes en vermoëns, kry die oorhand oor ons terughoudendheid, ja gebruik selfs, wanneer dit U behaag, ons swakhede tot u groter heerlikheid.  Amen. 


	Uitsending

Uitsending

Seën

Mag die sterkte van God jou lei;

Mag die wysheid van God jou onderrig;

Mag die hand van God jou bewaar;

Mag die woord van God jou die koers aanwys. 
Amen (St Patrick – aangepas).

	Musiek en sang

Lofsang: Lied 89:1, 4 of Lied 205:1-3; NSG 45:1-3

Skuldbelydenis: Lied 247; NSG 59:1, 2

Gemeentesang na die preek: Lied 526; NSG 207:1-3
	Lied met uitsending: Lied 532:1-3; NSG 190:1-5

Orreltussenspel: Koraalverwerking van Lied 532: Ons Vader, neem ons hande, in: Liedboekverwerkings vir orrel en koor I, Albert Troskie, 2003


preekstudie – MARKUS 6:30-35

Teks en Konteks

Markus vertel dat Jesus se prediking en optrede vir baie mense goeie nuus was. Hy het teen hierdie tyd selfs al ’n dogtertjie uit die dood opgewek. Groot getalle mense het van oral af met hulle behoeftes – allerlei siektes en besetenheid – na Hom gestroom. Hierdie toestroming van mense het Jesus geleentheid gebied om sy dissipels prakties te onderrig met die oog op die dag wanneer Hy nie meer daar sou wees nie. In 6:7 begin Jesus om sy dissipels twee-twee as getuies uit te stuur. Hy gee hulle ook mag om soos Hy wondere te verrig. Hulle moet  mekaar op pad bemoedig, ondersteun en die getuienisse bevestig. (Deut 17:6: sê: “Julle moet die gebooie van die Here julle God en sy getuienisse en sy insettinge wat Hy jou beveel het, ywerig onderhou.”) Die dissipels van die Here tree met Jesus se gesag op en moes, soos Jesus, die mense in alle opsigte versorg.

Die sendingopdrag aan Jesus se dissipels moet nie  gesien word as iets nuut nie, maar as voortsetting van sy eie sending in die wêreld. Daarom was die opdrag aan hulle om te verkondig dat die koninkryk van God naby gekom het. Hulle sendingtaak het sterk ooreenkoms vertoon met Jesus Christus se sendingopdrag, naamlik: mag oor onrein geeste (6:7), die opdrag om mense, in die lig van die koninkryk van God wat naby gekom het (6:12), tot bekering op te roep en te genees (6:13). “He sent the Twelve out in pairs to assist with the work of proclaiming the good news, thus multiplying the effect of his ministry. Jesus gave them his authority, in particular to engage evil spirits (6:7). Their instructions were precise: to go in simplicity, carrying the barest minimum. They were not to move from house to house after setting into a town, for that could breed dissatisfaction. They were not presumed on hospitality of their hosts. Where they turned away, they must not force themselves on the reluctant (6:8-11). This approach was a necessary training in faith and was also meant to guard their integrity as heralds of the good news. While some of these principles are the commands such as those to mission and not to presume on the generosity of their hosts. However, the commands in 6:8-9 should not be constructed as principles that apply for all time” (“Africa Bible Commentary”).
Na die invoeging van die vertelling oor die optrede van Johannes die Doper (Mark 6:14-29) hervat Markus sy hoofverhaal vanaf 6:30 (E P Groenewald). By 6:30 keer hulle terug en rapporteer aan Jesus. Dit was dus vir hulle goeie oefening in wat hulle later, na Jesus se opstanding en hemelvaart, sou gaan doen. Die woord “apostel” kom slegs in 6:30 voor. Die evangelie van Lukas gebruik die woord heel dikwels. In Markus is dit gepas omdat dit op gestuurdes wys. Die naam apostels beskryf iemand wat as gesant of gestuurde met die gesag en opdrag van sy/haar stuurder uitgaan. Na Jesus Christus se dood en opstanding het dit die amptelike naam vir sy navolgers of dissipels geword (vgl Hand 2:14; Ef 2:20). Alhoewel Jesus hulle ’n tydjie van afsondering gun om te rus, het die situasie nie verander nie. Selfs toe hulle vertrek het, het die skare dit opgemerk en hulle daarheen gevolg. Die bedoeling was om elke dissipel se wedervaringe te beoordeel, maar ook om meer van Jesus te leer. In 1:35 en 1:45 het Hy ook sy dissipels na ’n stil plek geneem om te rus. Met “rus” word bedoel dat hulle liggaamlik en geestelik rus: uiterlik tot-rus-kom en daarmee gepaard ’n innerlike tot-rus-kom, soos alleen moontlik is deur die stille, onverstoorde omgang met God. Die rus is ’n genadegawe wat God aan die mens skenk, of van hom of haar weerhou (E P Groenewald – vgl Jes 14:3; Matt 11:28; Heb 3:11ev). 

In “Die Seisoene van die God se jaar” (5 de week in Koninkrykstyd) staan: “Vir iemand wat alleen is, is stilte dikwels baie bedreigend. Stilte herinner mens aan jou eensaamheid. Daarom probeer eensame mense soms alles in hulle vermoë om alleenheid en stilte te vermy. Dit gebeur maklik met eensame mense dat hulle lewe net om hulleself en hulle eie behoeftes draai. In die alleenheid met God, midde-in sy “gevulde stilte”, maak God ons weer sensitief vir die nood rondom ons. Dit kom treffend na vore waar Jesus die stilte opsoek (31-32, 46). Wanneer die mense sy ruimte van alleen-wees met God binnedring, jaag Hy hulle egter nie weg nie. Hy kry hulle innig jammer (34). Daarom was die 13e-eeuse mistikus Meister Eckhart reg toe hy gesê het: Wanneer ’n mens in die diepste gebed met God verkeer en daar klop ’n bedelaar aan jou deur, moet jy eers opstaan en in sy/haar nood voorsien. Dit is ook ’n vorm van bid. Dit was immers presies wat Jesus gedoen het. 

Jesus het die skare met innige medelye bejeën. Hy beskryf hierdie omstandighede met ’n pragtige beeld: Hulle is soos skape sonder ’n herder. Waarskynlik met dit as tema het Jesus die geleentheid gebruik om sy dissipels verder te leer. In die Ou Testament word die omstandighede van die Joodse volk ’n paar keer met dié van skape sonder ’n herder vergelyk (vgl Num 27:17; 
1 Kon 22:17; Eseg 34:5). In die Ou Testament was daar ook die verwagting dat God eendag ’n beter herder sou stuur wat sy volk sou voed (vgl Eseg 34:23). Volgens Markus is Jesus hierdie langverwagte Herder. Die gebeure in 6:30-44 is ’n voorbeeld van hoe Jesus, die Herder van die laaste dae, sy volgelinge deur woord (6;34c) en daad (6:35-44) voed (“Die Bybellenium Eenvolumekommentaar”).

Die gedeelte in Markus 6:30-34, 53-56 maak nou bietjie meer sin. Dalk is die bedoeling met die afbakening van die RCL om die klem te laat val op Jesus se ontferming oor die skare in 6:35 wat dan ook weer konkreet raak in 6:53-56. Dit is opvallend dat die laaste Griekse woord in 6:55 die woord esoozonto is. Dit bly belangrik om die gang van die verhaal te respekteer en deeglik daarvan kennis te neem. Hoewel die vermeerdering van die brood nie deel van die afbakening is nie, kan mens dit nie ignoreer nie, want dit is deel van die breër konteks van die verhaal en illustreer net soos die genesings, Jesus se erbarming met mense soos skape sonder ’n herder. 

In Markus 8:26-27 is daar telkens sprake van die groeiende onbegrip (selfs ongeloof van die dissipels) ten spyte van alles wat hulle saam met Jesus meemaak. Dit kom byvoorbeeld na vore in die beklemtoonde posisie van “Verstaan julle nie?” (8:21). Sien in 6:51-52 die dissipels se verbasing en harde harte. 

R R Botman gee ’n goeie beskrywing van die betekenis van dinamiese navolging van Christus in sy proefskrif (“Discipleship as Transformation? Towards a Theology of Transformation”). Die vraag wat Botman aan die orde stel, is of dissipelskap ’n dinamiese transformasieproses kan wees? Botman stel eerder “’n teologie van trans-formasie” in plaas van ’n “teologie van rekonstruksie” voor. Hy anker sy tesis gevolglik in die etiek, wat hy as “verantwoordelike burgerskap” omskryf. Dissipelskap, aldus Botman, fokus op ’n transformasieproses en die verhouding tussen ’n gelowige dissipel, in die besonder, en sy/haar burgerskapsverantwoordelikheid, in die algemeen.

Botman argumenteer langs drie lyne, naamlik: die basiese probleem, aangewese metode en Dietrich Bonhoeffer se dissipelskapsteologie. Botman se dissipelskapsteorie is vanuit ’n persoonlike kairos of ’n sosiaal-politiese kairos gebore. Sy persoonlike kairos het aangebreek met die aanvaarding van die Belydenis van Belhar op 26 September 1986 deur die toe nog NG Sendingkerk. Hy is met die teo-logika om Christus, in hiérdie periode in Suid-Afrika, te volg, gekonfronteer. Voorts verklaar Botman dat God die mens subjekte van die geskiedenis maak om te mag staan waar God staan – by die noodlydende. Sy sosiaal-politiese kairosteorie hou direk met ’n Christologiese transformerende proses vir die samelewing verband, wat in wese die kerk se roeping en opdrag in die besonder en algemeen konstitueer. Teologie in Suid-Afrika is in ’n pre-paradigmatiese vorm. Botman poog om geskikte beelde, metafore en gelykenisse, wat die kapasiteit het om die teologiese betekenis van die huidige transformatiewe-kairos op te vang, te vind. Hy fundeer sy paradigma ondersoek, vanuit die bevrydingsteologie, die swart teologie, die Suid-Afrikaanse Raad van Kerke en die progressief-gereformeerde teologie. Botman maak ’n merkwaardige opmerking, naamlik dat: die bevrydingsteologie nodig het dat die teologie in ’n konteks van “opkomende nuutheid” moet funksioneer. ’n Paradigmaverskuiwing wat die swart persoon as ’n subjek van die geskiedenis kan bemagtig, word gemotiveer. Hierdie paradigma moet responsief wees tot die vraag van ras, klas en kultuur, veral in die Suid-Afrikaanse sosiale en kerklik-kategetiese konteks. ’n Nuwe ekklesiologiese visie vir transformasie is, met ander woorde, nodig. Vir die progressief-gereformeerde teologie moet ’n herme-neutiek van transformasie dus ontwikkel word. Sodanige transformatiewe hermeneutiek sal noodwendig bepaalde kategetiese implikasies vir die kerk inhou.

Botman verklaar dat, wat die transformerende teo-antropologie betref, daar breë konsensus is, naamlik dat ’n antropologie wat die fase van transformasie ondersteun, krities is vir die huidige krisis wat die mense van Suid-Afrika in die gesig staar. ’n Nuwe teologiese antropologie is besig om na vore te tree en word in terme van die Christologie gedefinieer. Hierdie teologiese antropologie word in die verstaan van die “inkarnasie” gevind, waarby humaniteit, in terme van die humaniteit, lewe en praxis van Jesus Christus beskrywe word.  Daarom is die dissipelskapteologie van Bonhoeffer betekenisvol vir Suid-Afrika. Navolging van Christus, by gelowiges, kwalifiseer die aard en resultaat van die transformasieproses. Die werk van Bonhoeffer, veral in terme van sy dissipelskapsteorie, vorm die basis van Botman se tesis. Hy maak ’n deeglike studie van dissipelskap na aanleiding Bonhoeffer en kom tot die volgende tese: dissipelskap as ’n metafoor van geloof, gehoorsaamheid en dissipelskap as ’n transformerende verantwoordelikheid.

Botman fundeer sy teorie van dissipelskap in die Christologie. Christologie verwys na die “teenswoordige Christus”, wat as “Wese en Optrede” gedefinieer word. Die vraag oor die historiese Jesus bring ons by die Christologie. Laasgenoemde is aan ons bekend deur die Goddelike openbaring as ’n personeel-etiese en nie as ’n epistemologiese konsep nie. Die vraag na Jesus Christus is vir ons vandag ewe belangrik, want dit bepaal die resultaat van ons praksis-geloofslewe. Die koms van God se regering na die aarde is belangrik, want dit is God se antwoord-en-opdrag aan die kerk se problema-tiek. Daarom word die kerk opgeroep tot ’n modus van gehoorsaamheid. God wil sy heerskappy op die aarde vestig; in die menslike lewe, asook in menslike strukture en sisteme. Vir die vorming van ’n Christologiese prakseologie word die kerk eintlik, indirek, Christus-vir-sy-naaste. Laasgenoemde definisie van Botman vorm die essensie van sy dissipelskap metafoor. Die aard en wese van Botman se tesis is ’n etiek van formasie, wat ’n etiek van dissipelskap word, kragtens Jesus Christus se bestaan, en die teologiese lokaliteit van die etiek van dissipelskap wat in die Christelike geloofsgemeenskap gewortel is.

Dissipelskap word ’n werklikheid in die kerk wanneer die kerk vir ander mense in hulle nood en behoeftes dáár is. Dissipelskap as ’n transformerende handeling fokus op bepaalde sosiale verantwoordelikhede. Om ’n burger in die samelewing te wees, vra van die Christengelowige om ’n transformerende burgerskap te beoefen, wat hom/haar in staat stel om die stereotipe-status quo’s en scenaria in die hedendaagse geskiedenis, volgens die koninkryksvisie te transformeer. Jesus roep mense nie tot ’n nuwe godsdiens nie, maar in wese tot ’n nuwe, transformerende dissipelskapslewe. Ware dissipelskap is dus ’n totale identifisering met die gestalte van Jesus Christus. In die prakseologie van transformasie speel geloof en gehoorsaamheid ’n belangrike rol. Botman fundeer dissipelskap in die bevrydingsteologie en wel op grond van die imitatio of imitatio Christi. 

’n Christologie vir dissipelskap het te make met die maak van dissipels; dissipelskap vanuit die geloof of ideologiese perspektief fokus op die handel-wandel-leer van Jesus Christus. Die uiteindelike taak van die teologiese etiek is om uitdrukking aan die teologiese implikasies van transformasie te gee. Die etiek van verantwoordelikheid word essensieel as ’n sosiale etiek gemanifesteer. Die scenario van die etiek is die sosiale wêreld. Die etiek van verantwoordelikheid is nie ’n vryheid vir die individu alleen nie, maar ook vir ander mense. Verantwoordelikheid is daarom in wese ’n kommunikatiewe handeling, wat die sosiale belange van ander mense ten doel het. Die menslike wese word dus, met betrekking tot sy onmiddellike leefwêreld, georiën-teer. Dissipelskap is dus instrumenteel vir dinamiese transformasie met ingrypende sosiale implikasies. ’n Teologie van transformasie maak gevolglik nie die genade goedkoop nie – dit roep ons eerder op tot ’n geloofs-en-lewens-praksis van dissipelskap, sodat die heerskappy van God gestalte mag kry.

Preekvoorstel
Mens sou die beskrywing van Jesus as tema kon gebruik: “Die herderlose kudde”. Daarna sou ’n beskrywing kon volg van ons hedendaagse wêreld en tyd, om aan te dui hoe groot die nood van die wêreld is; behoeftes van mense en hul koersloosheid. Alhoewel ons ongelooflik op uiteenlopende gebiede in die wetenskap gevorder het, bly ons geestelike nood baie groot. Dit is belangrik dat ons die nood en behoeftes van die wêreld van vandag “sien” en met medelye bejeën. Ewe groot is die gebrek aan herders; leierskap. Dit is nie net so op sosiale gebied nie, maar veral op geestelike gebied. Ons, as geestelike leiers stel baie teleur, verloor ons aansien en geloofwaardigheid sodat die skares wat ons veronderstel is om te lei ons nie meer ernstig neem nie. Jesus sien kans om mense te gebruik in sy diens. Hy roep mense, bemagtig en stuur hulle. Van die volgende drie dinge moet hulle wat in sy diens staan, wat herders is wat geestelike leierskapsposisies het of wil inneem altyd bewus wees: (a) Hulle is geroep. God roep ons in sy diens. Ons kies nie in die eerste instansie hiervoor nie. Ons roeping en nie ’n beroep nie. Ons benader ons herderskap te veel van as ’n sekulêre beroep; (b) Hulle word bemagtig. Herders word deur Jesus self bemagtig. Hy het gesê: Ek is met julle . . . Baie belangrik is dat ons goed toegerus word met kennis en vaardighede, maar dit kan nooit die bemagtiging deur die Woord en die Heilige Gees vervang nie. Die geloofwaardige herder soek altyd die geestelike bemagtiging deur gebed en Bybelstudie; (c) Hulle is gestuur. Hulle tree nie op uit eie oorweging nie, maar is steeds bewus van hulle gestuurdheid. Hulle het ’n mandaat van Christus self. Dit maak hulle nederig en beskeie en nie verwaand en arrogant soos ons dikwels van baie geestelike leiers ervaar nie. 

